
DOMINGU X TEMPU KOMÚN  - TINAN B 

 

Tema Domingu da-10 Tempu Komún 

Iha Domingu da-10 tempu Komún nian, Maromak nia futar Lia lori ita atu medita kona-ba ita-nia 

resposta moris nian ba Maromak nia projetu mai ita, iha liberdade atu hili di’ak no aat. 

Evanjellu lori ita-nia matan atu fihir Jezús, ne’ebé ninia maluk sira husi rai hanesan, entre sira ninia 

familiár barak, la simu nia nu’udar Maromak nia manu-ain no sira la komprende, katak sira até ba kontra 

Maromak nia hakaran ne’ebé hatudu sai iha Jezús. Iha dalan fiar nian, ema ida-idak livre atu hili: moris 

namkari iha dalan sira vida nian ka metin iha Jezús nia família mesak, katak «sira ne’ebé halo tuir 

Maromak nia hakaran». 

Leitura daruak realsa katak, ba ema sarani, moris sei soi sentidu de’it  iha serteza moris-hi’as nian, iha 

dalan interiór ne’ebé hafoun loron ba loron iha perspetiva eternidade nian. 

Iha orizonte testamentu foun nian ida-ne’e ita sei medita ho modu partikulár leitura dahuluk ne’ebé 

hatudu mai ita, hodi fila fali ba istória mítika Adão no Eva nian, saida mak akontese bainhira ita rejeita 

Maromak nia proposta sira no prefere dalan egoízmu nian, orgullu no auto-sufisiénsia nian… Moris dook 

husi Maromak, ikusmai sei lori duni ho modu inevitavel husi dalan sofrimentu nian, destruisaun nian, 

laran-susar nian no mate nian.   

LEITURA I – Gen 3, 9-15 

AMBIENTE 

Relatu jahwista Gn 2, 4b-3,24 kona-ba moris no sala nia hun tuir komentadór barak mak testu ida husi 

sékulu da-10 molok Kristu, ne’ebé karik mosu iha Judá iha liurai Salomão nia ukun. Parese katak nia mak 

obra ida katekista famozu ida-nian, ne’ebé hanorin hodi uza imajen ka ilas furak, koloridu no forte.  

Testu ne’e la’ós reportajen jornalístika kona-ba akontesimentu uluk nian bainhira umanidade foin moris 

mai. Autór nia finalidade la’ós sientífika ka istórika, maibé teolójika: nia hakarak hateten mai ita katak 

Jahwéh mak ema nia moris nia orijen no buat-aat no sala nia orijen mak ema sira nia opsaun/hilin laloos. 

Nune’e, ida-ne’e maka pájina ida katekeze nian. 

Reflesaun naruk kona-ba moris no aat nia hun ne’ebé halo mundu sai lafurak hatudu ho kuadru tríptiku 

(kuadru ida fahe ba parte tolu) ho situasaun sorun rua no realidade sentrál ida ne’ebé sai nu’udar 

xarneira, no iha ne’ebé parte dahuluk no daruak hale’u bá… Iha parte dahuluk (kf. Gn 2,4b-25), autór 

deskreve paraízu no ema nia kriasaun; nia aprezenta Maromak nia kriasaun nu’udar espasu ideál ksolok 

nian, iha-ne’ebé buat hotu di’ak no ema moris iha komuñaun totál ho kriadór no ho kriatura sira. Iha 

parte daruak (kf. Gn 3,1-7), autór deskreve  mane no feto sira nia sala; nia hatudu oinsá hilin laloos ema 

nian hatama iha komuñaun ema nian ho Maromak no kriasaun seluk ekilíbriu-laek no mate. Parte 



datoluk (kf. Gn 3,8-24), autór aprezenta mane no feto konfronta an ho rezultadu hilin laloos nian no 

konsekuénsia sira ba ema no ba kriasaun tomak. 

Iha perspetiva katekista jahwista, Maromak hakiak ema ba ksolok… Entaun nia husu: tanba sá mak ohin-

loron ita koñese egoízmu, injustisa, violénsia ne’ebé halo mundu sai lafurak? Nia resposta mak iha 

tempu ida iha istória emak, ema ne’ebé Maromak kria  livre no ksolok halo hilin laloos no hatama iha 

kriasaun di’ak, dinamizmu taterus no mate nian. 

Ita-nia testu pretense ba parte datoluk kuadru tíiptiku nian. Personajen ne’ebé intervein maka Maromak 

(ne’ebé ‘la’o iha jardín’, vers. 8a), Adão no Eva (ne’ebé subar an husi Maromak iha ai-hun jardín sira nia 

leet – vers. 8b). 

MENSAJEN 

Ita-nia leitura hahú ho Maromak nia “investigasaun”… Molok dehan ninia akuzasaun, Maromak – 

akuzadór no juiz – investiga, deskobre no estabelese faktu sira. 

Lia-husun dahuluk Maromak dirije ba mane: “ó iha ne’ebé?”  Mane nia resposta loloos konfesaun ida 

ona kona-ba ninia kulpabilidade: “ha’u rona ita-nia ain-hakat nia tarutu iha jardín no, tanba ha’u molik, 

ha’u ta’uk no subar an tiha” (vers. 9-10). Moe no ta’uk maka sinál perturbasaun interiór, ruptura ho 

situasaun inosénsia anteriór, armonia, hakmatek, dame nian. Oinsá mak ema to’o ba situasaun ida-

ne’e?Hatudu momoos liuhusi dezobediénsia ba Maromak hodi halo dalan kontráriu ba Maromak nia 

proposta sira. Mane  nia resposta hatudu ninia segredu no ninia sala.   

Hotu tiha konstatasaun ida-ne’e, lia-husun daruak ba ema dehan de’it: “ó han karik ai-fuan husi ai-hun 

ha’u bandu?” (vers. 11).  Ai-hun ne’e mak – ai-hun koñesimentu di’ak no aat nian – signifika loko an, 

auto-sufisiénsia, hakribi Maromak no nia proposta sira, hakarak deside mesak buat ne’ebé di’ak no buat 

ne’ebé aat, ka tau nia an iha Maromak nia fatin, ka buka ninia autonomia totál husi kriadór. Ema nia 

situasaun, laran-taridu no nakfera nian, mak resposta ida ba Maromak nia lia-husun… Loos duni nia han 

husi ai-hun bandu nian – katak hili dalan ida foti an nian no auto-sufisiénsia nian hasoru Maromak. Husi 

ne’e maka mai moe no ta’uk. 

Hodi defende an, mane akuza feto, no tempu hanesan, akuza ho modu naksubar Maromak rasik ba 

situasaun nia iha (“feto ne’ebé ita fó mai ha’u nu’uda rmaluk fó mai ha’u no ha’u han duni” – vers. 12). 

Adão reprezenta umanidade, ne’ebé moris iha egoízmu no auto-sufisiénsia laran, haluha tiha Maromak 

nia prezente sira no haree Maromak nu’udar adversáriu ida; husi sorin seluk, Adão nia resposta hatudu, 

umanidade ida ne’ebé halakon ninia unidade no hela iha ta’uk laran, iha falta solidariedade nian, ódiu 

nian. Hili dalan kontráriu ba Maromak nian, sei lori ikusmai ba ruptura/haketak an ho Maromak no ho 

maun-alin sira seluk. 

Tuirmai, mai “feto” nia defeza: “samea bosok ha’u no ha’u han duni” (vers. 13). Entre povu kananeu sira, 

samea liga ho kultu fertilidade no fekundidade nian. Israelita sira admira kultu sira ne’e, no dala barak 

sira husik Jahwéh atu tuir rituál relijiozu kananeu sira-nian no nune’e, asegura fekundidade to’os no 

balada-hakiak sira-nian. Iha tempu ne’ebé autór jahwista hakerek, samea, mak “ai-fuan bandu”, ne’ebé 



bobar fiar-na’in sira atu husik Maromak nia ukun-fuan. “Samea” iha kontestu ne’e, maka símbolu 

literáriu ida ba buat hotu ne’ebé hadook israelita sira husi Jahwéh. “Feto” nia resposta konfirma  buat 

hotu ne’ebé ita sujere ona: loos duni, umanidade ne’ebé Maromak hakiak hakarak sees/haketak an husi 

Maromak, ignora ninia proposta sira no tuir dalan seluk. Nia hanoin atu hetan iha nia egoízmu no auto-

sufisiénsia, moris loos dook husi Maromak, hodii la kumpre ninia lei sira.   

Hasoru ida-ne’e, la presiza halo tan pergunta seluk. Momoos tiha ona umanidade nia sala ne’ebé hanoin 

atu hetan ksolok iha dalan egoízmu no auto-sufisiénsia nian, totalmente dook husi Maromak nia dalan 

sira ne’ebé propoin ona ba nia.  

Sá maka Maromak atu tutan tan? La’ós buat seluk selae kondena nu’udar falsu no lohi-dór kultu sira no 

tentasaun sira ne’ebé lohi israelita sira, hali’ur sira husi dinámika aliansa no ukun-fuan nian (vers. 14-15). 

Ita-nia katekista jahwista hatene katak samea maka balada ida ne’ebé dolar no han rai-rahun. Nune’e 

nia uza ida-ne’e atu hatudu kondenasaun radikál ba buat hotu ne’ebé lori ema sira atu hadook an husi 

Maromak nia dalan sira.  

Katak sá funu no luta entre “feto nia oan sira no samea nia oan sira?” Karik autór jahwista hakarak fó 

de’it esplikasaun etiolójika (hun) ida kona-ba  ema nia ta’uk no hakribi samea sira no oinsá ema hotu 

hakarak harahun nia ulun; maibé interpretasaun judáika no kristán haree iha liafuan sira-ne’e profesia 

mesiánika ida: Maromak fó sai katak “feto ida nia oan-mane “ (Mesias) sei halakon konsekuénsia sira 

sala nian no hatama umanidade iha dinámika grasa nian.  

Atensaun: autór sagradu la ko’alia kona-ba sala ne’ebé halo iha umanidade nia hahún ne’ebé mane no 

feto dahuluk halo; maibé nia ko’alia kona-ba mane no feto tempu hotu nian nia sala… Nia hakarak 

hanorin de’it katak aat hotu nia abut maka mai husi haketak an husi Maromak no buka harii mundu ho 

kritériu sira egoízmu no auto-sufisiénsia nian. 

ATUALIZASUN 

• Mistériu ida ita-nia tempu kuestiona liu maka mistériu aat nian… Aat ne’ebé ita haree loroloron, 

ne’ebé halo “uma” katak mundu sai nakukun no no hanehan ema, mai husi Maromak ka mai husi ema? 

Maromak nia liafuan hatán: aat nunka mai husi Maromak… Maromak hakiak ita ba moris no ksolok no fó 

mai ita kondisaun hotu atu imprime ba ita-nia ezisténsia  dinámika ida vida nian, ksolok nian, realizasaun 

nakonu nian. 

• Buat aat mai husi ita-nia hilin laloos sira, ita-nia loko an sira no auto-sufisiénsia sira. Bainhira ema hili 

atu moris mesak ho ninia loko an, hodi ignora Maromak nia proposta sira no haketak an husi nia domin, 

nia harii sidade sira egoízmu nian, injustisa nian, prepoténsia nian, sofrimentu nian, sala nian… Ha’u hili 

dalan ida-ne’ebé? Maromak nia proposta iha sentidu mai ha’u, sai indikasaun segura mai ha’u ba ksolok, 

ka ha’u prefere halo mesak ha’u nia hilin, hodi haketak an husi Maromak nia proposta sira? 

• Ita-nia testu hatudu momoos katak haddock an husi Maromak, husi nia dalan sira, lori ema atu iha 

konfrontu ostilidade nian ho ema seluk feto no mane. Nune’e, natubu injustisa sira, esplorasaun, 

violénsia. Ema seluk feto no mane la sai ona ita-nia maun-alin sira, maibé sai amesa ba ita-nia di’ak rasik, 



seguransa rasik, interese rasik. Oinsá ha’u-nia situasaun hasoru ha’u nia maun-alin sira? Oinsá ha’u-nia 

relasaun ho sira ne’ebé diferente husi ha’u, ne’ebé invade ha’u-nia espasu no interese sira, ne’ebé husu 

no interpela ha’u? 

• Ita-nia tempu hanorin tan katak, hasees an husi Maromak no ninia dalan sira signifika harii istória 

funu-balun nian ho kriasaun tomak. Natureza la bele sai ona uma komún ne’ebé Maromak oferese ba 

ema hotu ho espasu vida no ksolok nian, hodi sai fali buat ruma ne’ebé ha’u uza no esplora hodi la 

konsidera ninia dignidade, fafurak no kmanek. Sá loos maka signifikadu Maromak nia kriasaun mai ha’u: 

buat ruma atu esplora ho forma egoísta, ka buat ruma Maromak oferese ba ema hotu feto no mane no 

ha’u tenke respeita no tau matan ho domin? 

 

SALMU RESPONSORIÁL – Salmo 129 (130) 

 

LEITURA II – 2 Cor 4, 13 – 5, 1 

KOMENTÁRIU BADAK 

Surat daruak Paulo nian ba Koríntiu sira mosu iha momentu partikulár ida tensaun nian iha relasaun 

entre apóstolu ne’e ho komunidade sarani Grésia nian. Krítika maka’as ruma Paulo nian (surat dahuluk 

ba Korintíu sira) ba membru balu komunidade ninia ne’ebé moris lahó koerénsia ho fiar sarani provoka 

deskonfortu iha komunidade, ne’ebé Paulo nia inimigu sira uza atu kria klima ostilidade nian kontra 

apóstolu. Paulo hetan akuzasaun atu tau matan de’it ba ninia interese rasik no haklaken doutrina ida la 

tuir Evanjellu ne’ebé apóstolu seluk haklaken. Ba nia funu-baluk sira faktu ne’ebé dehan katak nia la lori 

“surat rekomendasaun” nu’udar prova ba ninia autoridade siginifka katak doutrina ne’ebé nia haklaken 

la soi atu fiar.  

Hatene buat ne’ebé akontese, Paulo ba Korintu; maibé nia la resolve problema, hetok sai boot liután. 

Karik sira diskute malu maka’as no membru ida komunidade nia ofende maka’as Paulo. Tempu ruma 

liutiha, Tito, Paulo nia belun no kolaboradór, bá Korintu ho misaun atu lori dame  no buka 

rekonsiliasaun. Bainhira nia fila, Tito lori notísia di’ak: diferensa entre sira manán tiha ona no Korintu sira 

oras-ne’e iha komuñaun fali ho Paulo. Nune’e maka Paulo hakerek surat daruak ba Korintu. Iha nia laran 

apóstolu esplika ho hakmatek ba Koríntiu sira prinsípiu sira ne’ebé nafatin orienta ninia servisu 

apostóliku (kf. 2 Cor 1,3-7,16) no sobu ninia adversáriu sira-nia argumentu (kf. 2 Cor 10,1-13,10). Ita iha 

tinan 56/57. 

Iha kontestu ne’e, testu ohin nian koloka ita iha opsaun/hilin ba sentidu moris nian iha Kristu. Paulo 

aprezenta konviksaun maka’as rua fiar nian: «ami mós fiar tan ne’e ami ko’alia», hodi hatene katak Ida-

nebe’é halo Jezús moris hi’as, sei halo ita mós moris hi’as no tau ami hamutuk ho imi iha Nia futar oin; 

ema interiór tenke hafoun an nafatin, hodi fihir nafatin ba sasán haree-labelek ne’ebé rohan-laek. Nia 

konsekuénsia, presiza hafoun an nafatin, la lakon aten-barani, iha hilin ba uma rohan-laek, iha 



komuñaun nakonu ho Maromak. Ne’e maka buat esensiál sira haktuir ho modu klaru, husu koerénsia 

husi sira ne’ebé hakarak kontinua moris nu’udar Kristu nia eskolante auténtiku.   

 

EVANJELLU – Mc 3, 20-35 

KOMENTÁRIU BADAK 

Jezús kontinua la’o iha espasu jeográfiku Galileia nian no kumpre ninia misaun atu haklaken “Reinu”. 

Hahú mosu kontestasaun ba ninia pregasaun sira. Hodi foti nu’udar pretestu kazu partikulár 

insignifikante ba beibeik, líder judáiku sira manifesta opozisaun firme hasoru lia-foun di’ak “Reinu” nian. 

Jezús nia dalan iha faze ida-ne’e marka ho polémika no kontrovérsia.  

Ho forma jerál, Marcos haktuir kontrovérsia sira tuir eskema metin ida no nafatin hanesan: hahú ho 

aprezentasaun kestaun nian, kontinua ho diskusaun no hotu ho “liafuan” ikus Jezús nian.  “Liafuan” ne’e 

la oferese de’it solusaun ba “problema” maibé mós auto-revelasaun ida Jezús nian” ho importánsia 

desiziva ba komunidade sarani iha Marcos nia tempu no iha tempu hotu.  

Drama hotu akontese iha “uma” ida. Uma sá maka ne’e? Uma ida iha-ne’ebé Jezús haklaken Liafuan no 

uma ida iha-ne’ebé «dala ida tan, ema lubun boot buka Nia, tan ne’e nia la bele han». Uma ida mós iha 

ne’ebé espesialista ruma Lei nian (eskriba) tuur ka horik bá. “Uma” iha-ne’ebé Jezús haklaken, iha-

ne’ebé halibur komunidade judáika no iha-ne’ebé eskriba sira tuur/insatala, bele sai figura ida sinagoga 

nian, entende nu’udar Maromak nia Povu nia asembleia. Faktu ne’ebé refere katak “uma” sira horik bá 

hela iha sidade Cafarnaum (sentru husi ne’ebé halekar Jezús nia atividade iha Galileia) bele indika katak 

Marcos ko’alia kona-ba komunidade judáika Galileia nian, ne’ebé Jezús foin liu bá (kf. Mc 1,39), hodi 

haklaken Lia-foun Di’ak Reinu nian. Iha naran kazu ida, “uma” reprezenta komunidade judáika ida-ne’e 

ne’ebé Jezús dirije ninia pregasaun kona-ba “Reinu” . 

Mensajen evánjelika ohin nian aprezenta diálogu tolu: rua ho ninia familiár sira, iha hahú no taka nian 

no ida seluk ho eskriba sira, iha klaran. 

Ita para ho Jezús nia familiár sira. Dehan katak sira bá Cafarnaum atu lori Jezús ba nia uma iha Nazaré. 

Razaun lubuk ida: kle’ur ona sai husi família, notísia kontraditória kona-ba ninia atividade sira, nia 

mensajen ba kontra hanorin ofisiál eskriba no farizeu sira-nian, kontaktu ho sala-na’in sira no sai mós 

sira-nia belun;  ho liafuan badak, sira konsidera Jezús nu’udar ulun laloos no erétiku. Sira-nia intensaun 

prinsipál mak lori fali nia ba dalan loos judeu auténtiku ida nian. 

Iha balun ne’ebé hela iha li’ur no iha balun iha laran. Ne’e imajen ida atuál liu ba ita-nia tempu ohin-

loron. Ita bele hela iha li’ur, iha ninin, hela iha odamatan, hodi hanaran ita-nia an “katóliku lapratikante”.  

Sá loos nia signifikadu? Iha sentidu ruma? Ema ida eh katóliku eh la’ós katóliku. Iha-ne’e maka 

radikalidade opsaun nian ba Jezús.  Hela iha li’ur ka hela iha uma laran hamutuk ho Jezús, rona Nia no 

tuir Nia ho an tomak, ho fuan tomak.  



Iha Outubru mai hahú selebrasaun Tinan Fiar nian, ne’ebé Bento XVI haklaken fulan ruma liubá liuhsusi 

dokumentu badak ida maibé furak liu. Iha ne’ebá dehan:  ou ita tama iha uma nia odamatan, Odamatan 

Fiar nian (Porta fidei), no kontinua ita-nia dalan ho Jezús de’it nu’udar ida-mesak ita-nia moris nian ka ita 

hela iha odamatan ka hafuhu husi janela, hodi kontinua kona anin seluk ka huu anin seluk ne’ebé la tau 

Jezús iha sentru.   

Iha dalan fiar nian, ema ida-idak livre atu hili família ne’ebé nia hakarak: ou hela iha família sira ne’ebé 

harahun sentidu moris nian, ou horik metin iha Jezús nia família mesak, sira «ne’ebé halo Maromak nia 

hakaran». 

 

 


